
Annotatsiya. Mazkur maqolada marketing tadqiqotlari usullarini kengaytirish, bozor munosabatlarida keng qo‘llaniladigan 
ekspert so‘rovlari, fokus guruhlar, panel tadqiqotlar va boshqa usullardan foydalanish, axborotni to‘plash va saralash 
tizimini joriy etish, ya’ni marketing axborotlari monitoringini yurita oladigan tuzilmani shakllantirish hamda iste’molchilarni 
o‘rganishda elektron axborot texnologiyalaridan keng foydalanish masalalari yoritilgan.

Kalit so‘zlar: korxona, bozor, takomillashtirish, xaridor, so‘rov, kuzatuv, mahsulot, samaradorlik.
Abstract. This article discusses the expansion of marketing research methods, the use of expert surveys, focus groups, 
panel studies, etc., which are widely used in market relations, the introduction of a system for collecting and sorting 
information, that is, the formation of a structure capable of monitoring marketing information, and the widespread use of 
electronic information technologies in consumer research.

Keywords: Enterprise, market, improvement, customer, survey, monitoring, product, efficient.
Аннотация. В статье рассматривается расширение методов маркетинговых исследований, применение 
экспертных опросов, фокус-групп, панельных исследований и широко применяемых в рыночных отношениях, 
внедрение системы сбора и обработки информации, то есть формирование структуры, способной осуществлять 
мониторинг маркетинговой информации, а также широкое применение электронных информационных технологий 
в исследованиях потребителей.

Ключевые слова: Предприятие, рынок, совершенствование, клиент, опрос, мониторинг, продукт, эффективность.

K I R I S H
Mamlakatimizda amalga oshirilayotgan keskin choralar dasturi bo‘yicha sa’y-harakatlarning yanada 

kuchaytirilishi, korxonalarga zamonaviy texnologiyalarni keng joriy etish, ishlab chiqarishni mahalliylashtirish 
jarayonini rivojlantirish, buning uchun investitsiyalar jalb etish doirasini kengaytirish hamda ulardan samarali 
foydalanish zarurligini ko‘rsatmoqda. Shuni ta’kidlash joizki, mulkni davlat tasarrufidan chiqarish va 
xususiylashtirish natijasida tashkil etilgan aksiyadorlik jamiyatlarida xalqaro aloqalarning mustahkamlanib 
borishi samarali faoliyatni ta’minlash uchun marketing imkoniyatlaridan yanada kengroq foydalanishni taqozo 
etadi.

Aynan raqobatbardosh mahsulot yaratish va uni sotishning zamonaviy usullarini qo‘llash, shuningdek, 
mahsulotning xaridorgirligini ta’minlashda marketingning o‘rni beqiyosdir. Shu nuqtayi nazardan, O‘zbekiston 
mebel sanoati korxonalari samaradorligini yanada oshirishda marketing faoliyatidan samarali foydalanish 
muhim ahamiyat kasb etuvchi dolzarb masalalardan biri hisoblanadi. Korxonalar faoliyatining rivojlanishi uchun 
marketing tadqiqotlarini doimiy tarzda samarali tashkil etish va ularni ishlab chiqarish hamda xizmat ko‘rsatish 
jarayonlariga tatbiq etish maqsadga muvofiqdir.

Bu borada mashhur marketolog olim F.Kotlerning “marketing — bu iste’molchilarning muammolarini 
tushunib yetishga qaratilgan tartiblashtirilgan va maqsadga yo‘naltirilgan jarayon hamda bozor faoliyatini 
boshqarish” degan ta’rifi katta ahamiyatga ega. Iqtisodchi olim F.Kotlerning fikridan kelib chiqib xulosa qiladigan 
bo‘lsak, xo‘jalik yurituvchi subyektlar faoliyatida marketingning asosini marketing tadqiqotlari tashkil etadi, deb 
aytish mumkin.

Ammo hozirgi kunda ko‘plab korxonalar marketing tadqiqotlarini faqat bozor va iste’molchilar haqida 
axborot yig‘ish va uni tahlil qilish bilangina cheklab qo‘ymasdan, ishlab chiqarish yoki xizmat ko‘rsatish 
jarayonidagi muammolarni ham o‘rganishlari va ularning yechimini imkon qadar topishga yo‘naltirishlari 
zarur. Iqtisodiyotni modernizatsiyalash va diversifikatsiyalash sharoitida “marketing tadqiqoti” tushunchasiga 
zamonaviy yondashuv sifatida marketing tadqiqotlarini “korxonaning bozorni o‘rganish asosida mahsulot ishlab 
chiqarish va sotish jarayonini boshqarish” deb ta’riflash maqsadga muvofiqdir.

M A V Z U G A  O I D  A D A B I Y O T L A R  S H A R H I
Xorijiy tajribalar asosida shuni ta’kidlash lozimki, marketing tamoyillarini rivojlantirish va ularni amaliyotda 

qo‘llash bo‘yicha ko‘plab iqtisodchi olimlar izlanish olib borgan. Ular qatoriga F.Kotler, M.Porter, D.Evans, 
I.Ansoff, M.Berman, M.Golubkov, P.Samuelson, D.Marshall kabi taniqli olimlarni kiritish mumkin.

Mamlakatimizda ko‘p yillar davomida marketing sohasida olib borilgan ilmiy izlanishlar milliy xususiyatlardan 
kelib chiqqan holda iqtisodiyotda marketing nazariyasining rivojlanishiga katta hissa qo‘shgan olimlarni ham 
e’tirof etish lozim. Bularga M.Muxammedov, M.Pardaev, R.Ibragimov, Yo.Abdullaev, A.Saliev, M.Sharifxo‘jaev, 
B.Xodiev, D.Raximova, M.Ikramov, Sh.Ergashxo‘jaeva, Sh.Musayeva va boshqalarni kiritish mumkin.

T A D Q I Q O T  M E T O D O L O G I YA S I
Tadqiqot jarayonida tizimli yondashuv, abstrakt-mantiqiy fikrlash, guruhlash, taqqoslash, omilli tahlil va 

tanlanma kuzatish usullaridan foydalanilgan.

T A H L I L  V A  N A T I J A L A R
Hozirda barqaror rivojlanish yo‘lidan borayotgan korxonalar faoliyatida marketing tadqiqotlarini 

rivojlantirishda ishlab chiqarilayotgan mahsulot va xizmatlarni amalda sinovdan o‘tkazish tartibi mavjud bo‘lib, 
bunda maxsus guruh tashkil qilinadi hamda narx elastikligini tekshirish (price elasticity testing), marketing 
konsepsiyasini sinovdan o‘tkazish (concept testing), tovar markasi nomini sinovdan o‘tkazish (brand name 
testing) va tovar markasi obro‘sini sinovdan o‘tkazish (brand equity testing) usullaridan foydalaniladi. Ishlab 
chiqarish bilan shug‘ullanayotgan korxonalar uchun maksimal darajada ko‘p foyda olishning asosiy sharti ishlab 
chiqarish jarayonini iste’molchilar va raqobatchilar faoliyatiga moslashtirish hisoblanadi. Raqobat sharoitida 
har qanday korxonaning ishlab chiqarish va sotish faoliyati marketing tadqiqotidan boshlanishi kerak degan 
fikrni ilgari suradi.

Ushbu tavsifning isboti sifatida marketing tadqiqotlarining zamonaviy usullari bugungi kunda G‘arb 
davlatlarida ham keng qo‘llanilmoqda. Ular o‘ziga xos maqsad va vazifalarga ega bo‘lib, muammolarga 
kompleks yondashish imkonini beradi. Ayniqsa, mahsulotni testdan o‘tkazish va bu boradagi marketing 
tadqiqotlari texnikasi murakkab jarayon hisoblanadi, mazkur jarayonni tahlil qilish esa muayyan qiyinchiliklar 
tug‘diradi. Har qanday ishlab chiqaruvchi yoki xizmat ko‘rsatuvchi subyekt bunday muammolarni o‘rganishda 
kompleks, ya’ni har tomonlama yondashishi zarur, aks holda to‘g‘ri yechim topish imkoniyati cheklangan bo‘ladi.

O‘zbekiston Respublikasi iqtisodiyot tarmoqlari rivojida o‘tkazilayotgan marketing tadqiqotlarini 
takomillashtirishda mahsulotlarni testdan o‘tkazish texnikasining sodda usullarini ishlab chiqish va mavjud 
holatni tahlil qilish metodologiyasini takomillashtirish zarur. Bunda iste’molchi tanloviga faqat e’tibor qaratish 
bilan cheklanib qolmasdan, raqobatbardosh mahsulotlar ishlab chiqarishga o‘tish talab etiladi.

Bugungi kunda iqtisodiyot tarmoqlarida yaratilayotgan mahsulotlarni iste’molchi talabiga moslashtirish, 
mahsulotlar bozoridagi keskin raqobatni hisobga olgan holda ularni takomillashtirish muhim ahamiyat kasb 
etadi. Hozirda aholiga xizmat ko‘rsatish madaniyatining rivojlanib borayotgani, iste’molchilarning daromadlari 
hamda xohish-istaklarining yildan-yilga o‘zgarib borayotgani mazkur bozorda istiqbolli marketing tadqiqotlari 
konsepsiyasini shakllantirishni talab etadi. Bu esa ishlab chiqaruvchilar o‘rtasidagi raqobatning kuchayishiga, 
xalqaro sifat standartlariga javob beruvchi mahsulotlar ishlab chiqarish imkoniyatlarining kengayishiga, 
aholining sifatli va tannarxi arzon mahsulotga bo‘lgan talabini yanada chuqur o‘rganishga, tovar assortimentini 
kengaytirishga hamda servis darajasini takomillashtirishni kun tartibiga olib chiqmoqda.

Mahsulotlar bozoridagi eng asosiy muammolardan biri — korxonalar tomonidan ishlab chiqarilayotgan 
mahsulotlarning yetarli darajada bozor brendiga yoki o‘z obro‘siga ega emasligi natijasida talabning 

pasayishidir. Bu kabi muammolarning oldini olishning eng oqilona yo‘li bozorni o‘rganishda eng zamonaviy va 
takomillashgan marketing tadqiqotlari usullarini amaliyotga joriy etishni taqozo etadi.

Tovar ishlab chiqaruvchi har qanday korxona rahbariyati bozordagi holat, qo‘yilgan maqsadlar va bajarilishi 
lozim bo‘lgan vazifalar xarakteri hamda belgilangan strategiyadan kelib chiqqan holda qaysi marketing 
tadqiqotlarini va qanday ketma-ketlikda o‘tkazish, qanday inson hamda moliya resurslarini safarbar qilish, 
nimalarni o‘z kuchi bilan bajarish va qaysi tadqiqotlarni tashqi ijrochilarga topshirish maqsadga muvofiq ekanini 
hal qilishi zarur bo‘ladi. Inson va moliya resurslarini tejash hamda marketing tadqiqotlarida yuqori samaraga 
erishish uchun ushbu jarayonning istiqboldagi rivojini konseptual jihatdan tasavvur qilish muhimdir.

Murakkab va keng ko‘lamli marketing tadqiqotlarini o‘tkazishda tadqiqot konsepsiyasini ishlab chiqish, 
unda muammoni batafsil ochib berish, uni eng samarali usulda hal qilish yo‘llari va vositalarini ko‘rsatish 
maqsadga muvofiqdir. Bunday konsepsiya asosida tadqiqot loyihasini va uni o‘tkazish usullarini ishlab chiqish, 
vazifalarni aniqlashtirish, axborotni to‘plash, qayta ishlash va tahlil qilish, taklif hamda tavsiyalarni ishlab chiqish 
imkoniyati yuzaga keladi. Shundan so‘ng marketing tadqiqotlarini o‘tkazishning turli yo‘llari qo‘llaniladi.

Axborot to‘plash jarayonida odatda marketologlar, statistlar, menejerlar, distribyutorlar va boshqa 
mutaxassislar ishtirok etadi. To‘plangan axborotlardan samarali foydalanish korxonaning belgilangan 
maqsadlarga erishishini taqozo etadi.

Tanlanma va yoppasiga kuzatuv o‘rtasidagi farq shundaki, korxonalar uchun tadqiqotlar va reklama 
jarayonlari qanchalik arzon mashg‘ulotga aylansa, korxona uchun shunchalik foydali bo‘ladi. Shu sababli 
tanlanma kuzatuv usulida bir yoki bir nechta kichik obyekt o‘rganilgani tufayli korxona vaqt va ortiqcha 
xarajatlardan yutadi.

Har qanday ilmiy tadqiqotlarni o‘tkazishda ma’lumot olish uchun axborotning ikki manbaidan — birlamchi 
va ikkilamchi ma’lumotlardan foydalaniladi. Ikkilamchi manbalar — bu avvaldan mavjud bo‘lgan, o‘rganilishi 
zarur bo‘lgan ma’lumotlardir. Ko‘pincha ushbu ma’lumotlar rejalashtirilayotgan tadqiqot yo‘nalishidan 
boshqa maqsadlarda yig‘ilgan bo‘ladi. Shu sababli ularni yangi ma’lumotlar bilan to‘ldirish yoki birlamchi 
ma’lumotlar yig‘ish zarurati tug‘iladi. Axborot manbalari o‘rtasidagi farq “kabinetli tadqiqot” (desk research) va 
“kabinetdan tashqaridagi tadqiqot” (field research) tushunchalarining shakllanishiga sabab bo‘lgan. Yuqorida 
ta’kidlanganidek, kabinetli tadqiqot ikkilamchi ma’lumotlarni yig‘ish maqsadida, kabinetdan tashqaridagi 
tadqiqotlardan avval amalga oshiriladi. Chunki zarur axborotlar mavjud bo‘lib, ularni tizimlashtirish yoki to‘ldirish 
imkoniyati mavjud. Bundan tashqari bosma manbalar axborot manbai sifatida nisbatan oson olinadi va to‘g‘ri 
foydalanilganda vaqt hamda mablag‘larni tejash imkonini beradi.

Kabinetli tadqiqotlar firmaning o‘z hisobotini o‘rganishdan boshlanadi. Hisobotni yuritishga mas’ul bo‘limlar 
javobgar bo‘lsa ham, marketing tadqiqotlari bo‘limi hisobotlarni unifikatsiyalashning yetarli darajasini ta’minlashi 
va shu orqali firma uchun axborot bazasini yaratishi lozim. Bunday bazaviy ma’lumotlarni olish mumkin bo‘lgan 
hisobot hujjatlari quyidagi faoliyat yo‘nalishlarini qamrab olgan bo‘lishi zarur:

Sotib olish (zahira darajasi, undan foydalanish tezligi va boshqalar).
Ishlab chiqarish (ishlab chiqarish miqdori, materiallar, ishchi kuchi, tovar zahiralarini tashish va saqlash 

harakatlari, ularni qayta ishlash, qadoqlash va o‘rash, ustama xarajatlar, asbob-uskunalardan foydalanish va 
boshqalar).

Kadrlar (ishchi kuchi qiymati, kadrlar qo‘nimsizligi, mehnat unumdorligi darajasi, sababsiz ish qoldirishlar).
Marketing (sotishni rag‘batlantirish xarajatlari, ma’muriy xarajatlar, alohida bozor va tovar markalari 

bo‘yicha ma’lumotlar va boshqalar).
Sotish (alohida tovarlar bo‘yicha qiymati, foyda ulushi, buyurtmalar hajmi, sotish kanallari turlari yoki 

xaridorlar, sotish hududlari yoki agentlar bo‘yicha).
Moliya (balans hisobotidagi ma’lumotlar).
Tadqiqotchi firmaning yuqorida sanab o‘tilgan ichki materiallaridan tashqari, katta miqdordagi qo‘shimcha 

axborot manbalaridan ham foydalanadi. Ularni besh asosiy toifaga ajratish mumkin: hukumat mahkamalari 
materiallari (mahalliy va xorijiy), universitet va notijorat tadqiqot tashkilotlarining nashrlari, savdo va sanoat 
assotsiatsiyalari nashrlari, akademik, kasbiy va tijorat oynomalari, tijorat tadqiqot tashkilotlarining ma’ruzalari.

Bosma materiallardan axborot manbai sifatida foydalanganda, ularni yig‘ish va tizimlashtirishda qanday 
usul qo‘llanganini aniqlash muhimdir. Agar usullar mos kelmasa, ularni bevosita solishtirma tahlil qilish mumkin 
emas. Bundan tashqari, bu ma’lumotlarning ishonchliligiga tadqiqotchi to‘liq ishonch hosil qilganidan keyingina 
foydalanish lozim. Barcha bosma axborot manbalari ko‘rib chiqilgandan so‘ng ham asosiy muammo yechimi 
topilmasa, u holda kabinetdan tashqarida o‘tkaziladigan tadqiqotlar zarur bo‘ladi.

Bunday sohalar quyidagilardan iborat:
– reklamani tadqiq qilish (reklama e’lonlari samaradorligini tahlil qilish, reklamani tarqatish vositalarini 

o‘rganish, ommaviy axborot kanallaridan foydalanishni tahlil qilish, iste’mol auditoriyasi hajmini aniqlash);
– iste’molchilarni o‘rganish (iste’molchining tanlovini va unga ta’sir etuvchi omillarni tadqiq qilish);

– taqsimot turlari (setlari) samaradorligini tahlil qilish (taqsimotning muqobil tarkiblarini qiyoslash, yukni 
qayta ishlash usullari va boshqalar);

– iste’mol xususiyatlarini tadqiq qilish (yangi mahsulot g‘oyasini tahlil qilish, mahsulotni iste’molchini jalb 
qilgan holda sinash, mumkin bo‘lgan iste’mol toifalarini aniqlash va boshqalar).

Birlamchi ma’lumotlarni quyidagi uch usuldan biri yordamida yig‘ish mumkin: kuzatish, eksperiment va 
tanlanma tadqiqot, shuningdek ularni birgalikda qo‘llash orqali. Kuzatish eng oddiy usul bo‘lib, ko‘pchilik holatda 
qoniqarli natijalar beradi. Bu usulning mohiyati o‘rganilayotgan omillar bilan bog‘liq jarayonlarni kuzatishdan 
iborat. Masalan, savdo binolarini rejalashtirishda asosiy usullardan biri do‘konga kiruvchi xaridorlar oqimini 
o‘lchashdir.

Kuzatish texnikasi kuzatuvchining o‘z ishini qanchalik puxta bilishi va jarayonlarga qanchalik haqqoniy 
yondashishiga bog‘liq. Bu usulning cheklanishi uning yashirin xarakteridadir, chunki kuzatish xaridorlar ongida 
aks ta’sir uyg‘otmasligi kerak. Bundan tashqari, tashqi ko‘rinish ko‘p hollarda xaridorlarning ichki motivlarini 
ochib bermaydi.

“GULOBOD MEBEL” MCHJda so‘nggi uch yilda 9 ta ratsionalizatorlik taklifi berilgan. Xususan, turli 
shakldagi mebellar tayyorlash bo‘yicha takliflar ilgari surilgan. Korxonada ushbu mahsulotlarni ishlab chiqarish 
yo‘lga qo‘yilishi natijasida har yili 950–1 050 mln so‘mgacha sof foyda olinmoqda. Shu davrda iqtisodiy 
samaradorlik o‘rtacha 75 foizni tashkil etgan.

Jamiyat bir necha yildan beri oliy va o‘rta maxsus ta’lim muassasalari hamda korxona va tashkilotlarni 
mebel bilan ta’minlash bo‘yicha tashkil etilgan tender savdolarida faol ishtirok etib kelmoqda. Keyingi yillarda 
korxonada sezilarli ijobiy o‘zgarishlar kuzatilib, natijada oxirgi uch yilda 16 ta yangi ish o‘rni yaratilgan.

Jamiyat tomonidan 2022-yilda aholiga, korxona va tashkilotlarga turli xil mebellar ishlab chiqarish yo‘lga 
qo‘yilgan. Ushbu jihozlarni yanada sifatli va zamon talablariga mos ishlab chiqarish uchun F.Raxmatov 
tashabbusi bilan 2024-yilda 78 ming AQSH dollarlik Sloveniya davlatidan, 2024-yilda 136 ming AQSH dollarlik 
Xitoy davlatidan, 2024-yilda 14 ming AQSH dollarlik Turkiya davlatidan, 2025-yilda 220,3 ming yevrolik 
Germaniya davlatidan, 2024-yilda 68,8 ming AQSH dollarlik hamda 34,0 yevrolik Germaniya davlatidan 
zamonaviy uskunalar xarid qilingan.

Shuningdek, korxonada 1 mlrd 800 mln so‘mlik yangi ishlab chiqarish binolari qurilgan. 2022-yilda 7 mlrd 
708,2 mln so‘mlik mahsulot, 2023-yilda 10 mlrd 565,7 mln so‘mlik mahsulot va 2024-yilda 17 mlrd 855,1 mln 
so‘mlik mahsulot ishlab chiqarilib, sotilgan. Jami uch yilda 35 mlrd 904,5 mln so‘mlik mahsulot ishlab chiqarilgan 
bo‘lib, olingan sof foyda 9 mlrd 284,1 mln so‘mni tashkil qilgan (1-jadval).

1-jadval. Samarqand tumani “GULOBOD MEBEL” mas’uliyati cheklangan jamiyatining 2022-2024-yillardagi asosiy 
ko‘rsatkichlari1

№  Ko‘rsatkilari  2022y.  2023y. O‘sish, %  2024 y.  O‘sish, % 

  1    Korxonaning rejasi 6 000,0 8 300,0   138% 14 000,0   169%

  2    Amalda bajarilishi 7 483,7 10 565,7 141% 17 855,1   169%

  3    Foiz hisobida 125% 127%   128%  

  4    Ishlab chiqarilgan mahsulotlar 
(komplekt) 15 745 20 717 132% 28 450 137%

  4    Olingan daromad (mln. so‘m) 2 266,4 3 083,0 136% 5 270,3 171%

  5    Olingan sof foyda (mln. so‘m) 1 925,2 2 551,3 133% 4 807,6 188%

  6    Ish haqi (mln.sum) 522,2 695,8 133% 873,9 126%

2022-yilda O‘zbekiston Respublikasi Prezidenti sovrini uchun o‘tkazilgan “Tashabbus–2022” ko‘rik-
tanlovining viloyat bosqichida “Eng yaxshi tadbirkor” yo‘nalishida 2-o‘rinni egallagan. 2022-yil va 2024-yillarda 
viloyatda “Eng namunali soliq to‘lovchi” sifatida e’tirof etilib, Respublika soliq qo‘mitasi hamda viloyat soliq 
boshqarmasining faxriy yorliqlari bilan taqdirlangan.

Korxonada o‘tgan uch yil davomida Samarqand tumani kasb-hunar kollejlarida ta’lim olayotgan 20 dan 
ortiq o‘quvchi o‘quv va bitiruv amaliyotlarini o‘tagan. Ulardan 7 nafari ishga qabul qilingan. 2022–2024-yillarda 
korxona tomonidan 125 mln so‘mlik homiylik ishlari amalga oshirilgan. Ushbu mablag‘ asosan viloyatda 

1	  Muallif ishlanmasi

futbolni rivojlantirish jamg‘armasi, ko‘zi ojizlar jamiyati, saxovat va mehribonlik uylari hamda hududdagi kam 
ta’minlangan oilalarga moddiy yordam sifatida sarflangan.

X U L O S A  V A  T A K L I F L A R
Xulosa qilib aytganda, olib borilgan izlanishlar natijasida korxonada marketing tadqiqotlarini rivojlantirish 

bo‘yicha quyidagi takliflar ishlab chiqildi:
•	 marketing tadqiqotlari usullarini kengaytirish, ya’ni bozor munosabatlarida keng qo‘llaniladigan ekspert 

so‘rovlari, fokus guruhlari, panel tadqiqotlari va boshqa usullardan foydalanish;
•	 marketing tadqiqotlarida axborotni to‘plash va saralash tizimini joriy etish, ya’ni marketing axborotlari 

monitoringini yuritishga qodir tuzilmani shakllantirish;
•	 marketing tadqiqotlarida ikkilamchi axborotlardan keng foydalanish, boshqalarning tadqiqot natijalarini 

o‘rganish;
•	 iste’molchilarni o‘rganishda elektron axborot texnologiyalaridan keng foydalanish.
Ushbu takliflarning samarasi nafaqat sotish hajmida, balki korxonaning umumiy nufuzida ham o‘z ifodasini 

topadi.

